
ਪੰਨੀ ਖੋਈ ਘੰਨੀ ਜੀਲਾ ਮੁਰਕ ਚੰਬੜ ਧਾਮਨ ਖੱਬਲਾਂ ਬਾਝ ਤਮਾਰ ਯਾਰੋ

ਲਹਿਲੀ ਖੀਰੀ ਸਰਾਂਨਾ ਤੇ ਗਰੰਭਮਹਿ ਚੂਰਟਲ ਸਿਰਕਾਹੀ ਵਿਚ ਬਾਰ ਯਾਰੋ

ਢਡਨ ਘੂਈ ਧਰਾਨੀ ਚੁਰਾਲ ਲੋਕਾਂ ਬਰਮਾਰ ਜੀਵੇਂ ਅਕਾਕਾਰ ਯਾਰੋ

ਗਰਮ ਢਾਨਾ ਲੁਣਾਕ ਸਵਾਂਕ ਪਲਵਾਹ ਦੱਬ ਸਰਕੜੇ ਬਰੂ ਹਜ਼ਾਰ ਯਾਰੋ

ਆਹਰ ਆਪਣੇ ਨਾਲ ਰੰਝੇਟੜੇ ਨੇ ਪਿੱਡੋਂ ਹਿੱਕੀਆਂ ਮਹੀਂ ਪੁਚਕਾਰ ਯਾਰੋ

ਟੁਰੀਆਂ ਹੋ ਅੱਗੜ ਪਿੱਛੜ ਟੀਡ ਬਧੀ ਦੁਰੋਂ ਦਿਸਦੀਆਂ ਜਿਉਂ ਕਾਲੀਧਾਰ ਯਾਰੋ

ਵਾਰਸਸ਼ਾਹ ਹਜ਼ਾਰੇ ਦੇ ਚੌਧਰੀ ਨੇ ਨਾਮੇ-ਗਤੀ ਦੀ ਚੁੱਕ ਲਈ ਕਾਰ ਯਾਰੋ








ਪੰਜਾਂ ਪੀਰਾਂ ਦੀ ਮੁਲਾਕਾਤ







ਬੇਲੇ ਰੱਬ ਦਾ ਨਾਮ ਲੈ ਜਾ ਵੜਿਆ ਹੋਯਾ ਧੁੱਪ ਦੇ ਨਾਲ ਜ਼ਹੀਰ ਮੀਆਂ

ਉਹਦੀ ਨੇਕ ਸਾਇਤ ਰੁਜ਼ੂ ਆਨ ਹੋਈ ਮਿਲੇ ਰਾਹ ਜਾਂਦੇ ਪੰਜ ਪੀਰ ਮੀਆਂ

ਰਾਂਝਾ ਵੇਖਕੇ ਤਬ੍ਹਾ ਫ਼ਰਿਸ਼ਤਿਆਂ ਦੀ ਪੰਜਾਂ ਪੀਰਾਂ ਦੀ ਪਕੜਦਾ ਧੀਰ ਮੀਆਂ

ਬੱਚਾ ਖਾ ਚੂਰੀ ਚੋ ਮੱਝ ਬੂਰੀ ਜੀਉ ਵਿਚ ਨਾ ਹੋ ਦਲਗੀਰ ਮੀਆਂ

ਰੱਬ ਕਾਜ ਸਵਾਰਸੀ ਆਪ ਤੇਰੇ ਕੋਈ ਤੁੱਧ ਨਾ ਹੋਵਸੀ ਭੀੜ ਮੀਆਂ

ਤੁੱਸਾਂ ਤ੍ਠਿਆਂ ਕੁਲ ਜਹਾਨ ਤਰਦਾ ਮੇਰੇ ਤੁਸੀਂ ਹੋਵੋ ਦਸਤਗੀਰ ਮੀਆਂ

ਆਖੇ ਨੱਢੜੀ ਸੋਹਣੀ ਕਰੋ ਬਖਸ਼ਸ਼ ਨਾਲ ਰੱਬ ਦੇ ਹੈ ਤੁਸਾਂ ਸੀਰ ਮੀਆਂ

ਕੀਤੀ ਅਰਜ਼ ਫਿਰ ਸੱਤ ਸਲਾਮ ਕਰਕੇ ਮੈਨੂੰ ਚੌਪ ਹੈ ਵਿਚ ਸਰੀਰ ਮੀਆਂ

ਹਾਸਲ ਹੋਵਸਨ ਸਭ ਮਕਸੂਦ ਤੇਰੇ ਪੌਸੀ ਠੀਕ ਨਿਸ਼ਾਨੇ ਤੇ ਤੀਰ ਮੀਆਂ

ਬੇੜਾ ਪਾਰ ਥੀਸੀ ਰੱਬ ਫਜ਼ਲ ਕਰਸੀ ਕਿਉਂ ਹੁੰਨਾ ਏ ਐਡ ਜ਼ਹੀਰ ਮੀਆਂ

ਛਾਵੇਂ ਰੁੱਖ ਦੀ ਬੈਠਕੇ ਸ਼ੌਕ ਸੇਤੀ ਸੱਦ ਲਾਉਂਦਾ ਵਾਂਗ ਫ਼ਕੀਰ ਮੀਆਂ

ਮੈਨੂੰ ਹੀਰ ਦਾ ਇਸ਼ਕ ਹੈ ਹੀਰ ਬਖ਼ਸ਼ੋ ਓਸ ਰੱਬ ਦੇ ਤੁਸੀਂ ਅਮੀਰ ਮੀਆਂ

ਬਖਸ਼ੀ ਹੀਰ ਦਰਗਾਹ ਥੀਂ ਤੁੱਧ ਤਾਈਂ ਸਾਨੂੰ ਯਾਦ ਕਰੀਂ ਪਵੇ ਭੀੜ ਮੀਆਂ

ਮਿਨਤ ਨਾਲ ਪੰਜਾਂ ਪੀਰਾਂ ਬਖਸ਼ ਦਿੱਤੀ ਖ਼ਾਦਮ ਹੋ ਗਈ ਜੱਟੀ ਹੀਰ ਮੀਆਂ

ਤੇਰੇ ਡਿੱਠਿਆਂ ਬਾਝ ਨਾ ਪਲਕ ਰਹਿਸੀ ਅਉਸੀ ਝੱਬ ਬੇਲਾ ਨਢੀ ਚੀਰ ਮੀਆਂ

ਵਾਰਸਸ਼ਾਹ ਜਾਂ ਨੇਕ ਨਸੀਬ ਹੋਵਨ ਮਦਦ ਪੀਰ ਫ਼ਕੀਰ ਅਮੀਰ ਮੀਆਂ








ਪੀਰਾਂ ਦੇ ਨਾਉਂ







ਖੁਆਜਾ ਖਿਜ਼ਰ ਤੇ ਸ਼ਕਰ ਗੰਜਨੂਰ ਗੌਹਰੀ ਮੁਲਤਾਨ ਦਾ ਜ਼ਿਕ੍ਰੀਆਂ ਪੀਰ ਨੂਰੀ

ਹੋਰ ਸਯਦ ਜਲਾਲ ਬੁਖਾਰੀਆ ਸੀ ਅਤੇ ਨਾਲ ਸ਼ਾਹਬਾਜ਼ ਤੇ ਬਹਿਸ਼ਤ ਨੂਰੀ

ਤੁਰਾ ਖਿਜਰ ਰੁਮਾਲ ਸ਼ਕਰ ਗੰਜ ਬਖਸ਼ਿਆ ਅਤੇ ਮੁੰਦਰਾਂ ਲਾਲ ਸ਼ਾਹਬਾਜ਼ ਪੂਰੀ

